
ЛЯСАМ БЕЛАРУСІ

Прысвечан П. К. Панамарэнка



З маленства люблю я лясы,

Іх сцішаны голас і шум патаёмны,

І пушчы глухія, а ў іх бураломы,

Дзе віхры гудзелі пад гулкія громы

Ды слалі дажджоў абрусы.



Вучыў мяне лес пазнаваць

Прыгожства, суладнасць і чары прыроды,

Дзе птаства спраўляе штогод хараводы,

Дзе тояць крыніцы празрыстыя воды

Для рэчак, каб край умываць.



Ой, лес, беларускі наш лес!

Я песень за век свой злажыў табе многа,

У свет праз цябе мне ляжала дарога,

Ты песціў юнацкасць, і цешыць старога

Сягоння твой полаг-навес.



Ад сэрца табе я скажу —

Прымі-ж ты падзяку за ўсе твае дары:

За ціхія думкі, за ясныя мары,

Што ты навяваў мне ў імшыстым гушчары,

Зганяючы з сэрца імжу.

